
1.126 hitz
Hezkuntza 

Amaitu eta hasi, eztabaida berarekin 

EAEn indarrean dagoen hezkuntza sistemako hizkuntza ereduen eskaintzak haur guztien euskalduntzea ez duela ziurtatzen agerian utzi zuen Hezkuntza Sailak egindako azterketak, baina orduko sistema dago.

 
ASIER ITURRIAGAETXEBARRIa - BILBO Joan den astean bukatu zen eskola sartzea Euskal Herrian. Irailaren 1ean Lapurdi, Zuberoa eta Nafarroa Behereko ikasleak abiatu ziren eskolara. Irailaren 8an, aldiz, Hego Euskal Herrikoen txanda izan zen. 

Ikasturtea hastearekin batera, joan den ikasturte amaieran pil-pilean egondako eztabaida mahai gainean utzi dute berriro. Eskolak euskaldundu egiten du? Beren euskara maila neurtzeko, azterketa egin zien Eusko Jaurlaritzako Hezkuntza Sailak Arabako, Bizkaiko eta Gipuzkoako 16 urteko 1.192 neska-mutikori. Emaitzak askorentzat harrigarriak izan ez baziren ere, kezka puntu nabarmena utzi zuten hezkuntza eta gizarte eragile askorengan. Orduan agerian geratu zen euskalgintzako eragile guztiek eta hezkuntza sistemako eragile askok sarritan salatutakoa: indarrean dagoen hezkuntza ereduen sistemak ez du ziurtatzen ume guztien euskalduntzea.Uda igaro, eta berriro ere gogora ekarri dituzte orduan Anjeles Iztuetak zuzentzen zuen Hezkuntza Sailak egindako azterketaren ingelesezko First mailaren parekoa emaitzak: A ereduko 16 urteko neska-mutiko bakar bat bera ere ez zen gai euskaraz ondo komunikatzeko, B ereduko %33k zeukan euskaraz komunikatzeko gaitasuna eta D ereduko %68 zen gai euskaraz ondo idatzi, irakurri eta hitz egiteko. Emaitza horietan zenbait zehaztapen egin beharra ere badago, ikaslearen ingurunea euskalduna izateak eragin nabarmena baitu emaitzetan; hala, gune euskaldunetako gazteek emaitza hobeak lortu zituzten.Emaitzei erreparatuta, hezkuntza sistemako hizkuntza ereduen inguruan hausnarketa sakona egin beharko litzatekeela esan zuen Iztuetak, indarrean dagoen sistemaren porrota agerian utzita. Ikasturtea hasi da, baina hizkuntza ereduen sistemak indarrean jarraitzen du. Gaur Tontxu Camposek zuzentzen duen Hezkuntza Saileko ordezkariek Berriari azaldu diotenez, etor daitekeen hizkuntza ereduen sistemaren inguruan hausnartzen ari dira orain. 

Gutxik jartzen dute zalantzan hizkuntza ereduen sistema goitik behera birmoldatu beharra dagoela, eta horretarako aukera badagoela. Orain 23 urte indarrean dagoen sistema abiatu zutenean, ia beste aukerarik ez zeukatela gogoratu du Lontxo Oihartzabal Euskadiko Eskola Kontseiluko presidenteak. «Gurasoen iritziak aldatu egin dira; ikasleak euskaraz egiteak ekar zitzakeen ondorioen inguruan zalantzak zituzten askok. Irakaslegoa ere prestatuta dago, ahalegin handia egin dutelako irakasleek. Hau da, beste egoera batean gaude». Antzeko iritzia agertu dute ELA, LAB, EILAS, CCOO sindikatuek, Euskal Herriko Ikasleen Gurasoen Elkarteak (EHIGE), Kontseiluak, Euskal Herrian Euskaraz-ek (EHE) eta Euskal Herriak Bere Eskolak (EHBE). 

Aldaketa premiazkoa dela esatean eragile guztiak bat etorri arren, erritmoetan ez daude erabat ados. Ikasturte hasi berrian «porrot» egindako hizkuntzen eredu sistema indarrean dagoela ikusita, elkarretaratzea egin zuen EHBEk Bilboko Cervantes ikastetxearen aurrean, Hezkuntza Sailak ikasturteari hasiera ofiziala emateko aukeratu zuen eskolaren atarian. «Gure ustez, aztoratzekoa da. Administrazioak hizkuntz eredu batzuek indarrean dagoen legedia ez dutela betetzen aitortzen du, baina, bien bitartean, hizkuntz eredu horiek eskaintzen jarraitzen du. Ez gara abokatuak, baina prebarikaziotzat jo ote litekeen galdetzen diogu geure buruari». Antzeko iritzia du EHEko kide Mikel Irastortzak. «Ereduen sistemarekin orain arte egindako kalteen eta egin beharreko aldaketen ardura Jaurlaritzarena da. Ez du balio euskararen aldeko diskurtso bat egiteak, eta gero milaka eta milka herritarren eskubideak urratzea. Euskara jakitea eskubidea da, euskara jakitea bermatu behar da, eta hezkuntza sistemari dagokio eskubide horren bermea belaunaldi berriei begira», esan du.Xabier Mendiguren Kontseiluko idazkari nagusiaren ustez, hezkuntza sistemak ume guzti-guztiak euskalduntzeak «lehentasun politikoa» izan behar du, joan den ikasturte amaieran egindako azterketako emaitzek agerian uzten dutenez, «pasatzen den urte bakoitzeko zulo bat egiten ari garelako». «Belaunaldi berriak euskaldunak izango direla ziurtatzen ez bada, ez dago euskararen normalizaziorik eta hizkuntz eskubideak bermatzerik. EAJ-EA koalizioak ereduak eraberritzeko konpromisoa hartu zuen. Bada ordua hori egia bihurtzeko, are gehiago ebaluazio datuak ikusita». 

Etor daitekeen eredua Gaur egun hizkuntza eredu sistema berriaren inguruko hausnarketa prozesuan egonda, batzuek nahiago dute gai hori adituen esku utzi, Mendigurenek eta ELAko Maribel Maguregik, esaterako. Beste batzuek, ordea, etor daitekeen ereduaren inguruan adostasun handia dute. Oihartzabal, EILASeko Pedro Matxo, LABeko Roberto Tornero, CCOOko Javier Nogales eta EHIGEko Ana Izagirrek eredu hau proposatu dute: ikastetxeak berak bere hizkuntz plana egitea, ikasle guztiek 16 urte dituztenean euskara eta gaztelania menperatzeko; eta baita ingelesa ere. Hau da, ikastetxe bakoitzak erabakiko du ikasgai bakoitza zein hizkuntzatan eman, bere ingurunearen arabera. Jakina, betiere Hezkuntza Sailak jarritako gutxienekoak beteta. «Oraingo ikasleak biharko helduak dira, eta biharko gizakiak gu baino gehiago mugituko dira. Gu asko irteten gara kanpora, baina gerokoak gehiago; hau da, hiru hizkuntza behintzat ondo menperatu beharko dituzte beren bizitza duintasunez aurrera atera nahi badute. Erantzukizun hori ikastetxeena da, baina baliabideak ere eskaini behar zaizkie», azaldu du Oihartzabalek. 

Sistema hori aurrera ateratzeko, ikastetxeak prest daudela uste dute hezkuntza eragileek, hainbat urtetan planak eginak dituztelako eta irakasleak prestatuta daudelako. Oihartzabalen ustez, ikastetxe batzuetan frogak eginez hasi beharko litzateke, gero hezkuntza sistema guztira eredua zabaltzeko. EILASeko Pedro Matxok ez du zalantzarik hezkuntza sistemak daukan gaitasunean, baina guztien ahotan dagoen eredu bakar malgua indarrean jarriko den zalantza asko ditu: «Nahiko ezkorrak gara. Erabaki guztiz politikoa da, eta erabakiak arlo politikotik etorri behar dira. Legebiltzarrean egindako akordio politiko zabala behar da, hezkuntza komunitate guztia kontsultatu ondoren. Baina zer gertatzen da? Egungo egoera politikoa ez dugu uste egokiena denik, tamaina horretako akordioa lortzeko». 

Aukeratzen den hizkuntza eredu sistema edozein dela ere, umeen erabateko euskalduntzea lortu ahal izateko azkeneko ahalegina, eta, beharbada nagusia, gizarteak berak egin behar duela azpimarratu du Oihartzabalek. Halaber, ereduen sistema aldatzeko «patxada» eskatu dio gizarteari, orain 23 urte baino egoera hobean daudelako, eta gauzak presaka egiteak ez duelako eraginkortasunik. «Gizarteari patxada eskatzen diot, baina, aldi berean, gizarteak berak ere erabakiak hartu beharko ditu. Ez bada aldatzen, eskolako lanak ez du ezertarako balioko. Jende asko ari da hezkuntza sistemari hau edo beste eskatzen, baina eskolan ikasten denak gero ez du ondoriorik gizartean». 

D EREDUAREN JOERA 

Euskara hutsezko aukera gero eta hedatuago eskoletan 


Araban, Bizkaian, Gipuzkoan eta Nafarroan gero eta gehiago dira euskara hutsezko D ereduaren alde egiten duten gurasoak. Azken urteotan, egonkor dago hizkuntz ereduen aldeko hautua, baina, apurka-apurka, beti gora egiten duena D eredua da. Araban, Bizkaian eta Gipuzkoan Haur Hezkuntzako, Lehen Hezkuntzako eta Derrigorrezko Bigarren Hezkuntzako (DBH) umeen %52,3k ikasiko dute D ereduan, B eredu elebidunean %23,4 arituko dira eta euskara ikasgai duen gaztelaniazko A ereduan %24,4 izango dira. 
Nafarroan, Lehen eta Haur Hezkuntzako umeen %30ek ikasiko dute D ereduan. A ereduan euskara ikasgaia dute umeen %27k ikasiko du, eta gaztelania hutsezko G ereduan %42,9k iaz baino puntu bat gutxiago. B eredu elebidunean lau ikasle baino ez dira arituko.Baina hezkuntza zikloei gehiago erreparatuz gero, zenbat eta ziklo baxuagoa izan euskarak orduan eta presentzia handiagoa daukala igartzen da. Hau da, etorkizunean gero eta gehiago izango dira D ereduan edo euskara hutsean ikasi nahi izango dutenak. Euskadiko Autonomia Erkidegoan (EAE), esaterako, 2-5 urte arteko Haur Hezkuntzako ikasleen %7,8k bakarrik ikasiko du A ereduan, eta %62,7k D ereduan. Zikloek aurrera egin ahala, D ereduak indarra galtzen du, baina betiere eredu nagusia izaten jarraitzen du, alde nabarmenarekin. Hala, DBHko ikasleen %48k ikasiko du D ereduan, eta %26,9k A ereduan. Orain 10 urte, %25ek ikasten zuten D ereduan, eta %60,5ek A ereduan. 

